Kur pushteti është edhe shurdh, edhe memec
Para disa kohësh në gazetën “Lajmëtari” një grup biznesmenësh solli një letër të hapur me të cilën i drejtoheshin zotit Pelivan Shatri, kryetar i qarkut të Beratit. Kërkesa e tyre ishte minimale, i kërkonin kreut të qarkut, si autoriteti më i lartë i zgjedhur në qark, që të ndërhynte në KESH  për të rregulluar disi orarin e ndërprerjes së energjisë elektrike, pa ulur as dhe një minutë nga orët e territ që KESH-i i ka taksur Beratit. Ora e ndërprerjes të shtyhej nga 11.00 në 12.00 dhe ora e lëshimit të energjisë të shtyhej gjithashtu nga ora 14.00 në orën 15.00. Kjo kërkesë bëhej  për arsye se ndërprerja e energjisë në orën 11.00 pengonte pa masë punën e tyre në pikun e saj. Letra u botua në gazetë, por përgjigjja nuk erdhi. Orari nuk u shty, kreu i qarkut nuk dërgoi qoftë edhe dy radhë, ku të shpjegonte a njoftonte se kërkesa e biznesmenëve ishte absurde, e pamundur për t’u realizuar etj. Heshtja flet: ose KESH-i  nuk pyet për asnjë autoritet lokal dhe kryetari i qarkut  nuk mund të shprehej publikisht se Korporata Elektroenergjitike Shqiptare nuk pyet  për askënd, me përjashtim të shefit të madh, ose kryetari i qarkut nuk e lexon gazetën, nuk ka dijeni për letrën, ose në radhën e punëve që ka  qarku problemi i biznesit është i fundit dhe ende nuk i ka ardhur radha për t’u shqyrtuar. Sidoqoftë letra publike mbeti pa përgjigije dhe në këtë rast publiku i gjerë, lexuesit ndihen të parespektuar nga një institucion që mbahet me taksat e tyre, biznesmenët të fyer nga sfinksi i kuq me emrin  KESH, të shpërfillur nga pushteti vendor, ku rrogat e zyrtarëve janë 2-3 herë më të larta se fitimi i biznesit të zakonshëm.


Kur pushteti  është edhe shurdh, edhe memec qytetarët kanë vetëm  një rrugë, ta korrigjojnë atë. Natyrisht me votën e tyre. 

Yzedin Hima

Metamorfoza e Palit

Replikë me Pavllo Shkarpën, palikarin e “Antipatreas”
Gazeta “Antipatrea”, në nr. 8 të muajit prill 2005, shkruan: “Askush nuk mund të hedhë baltë mbi  “Antipatrean”. Artikull i nënshkruar nga:  Xhoxhi Zallëmi, Prof. Dr. Feçor Agaçi, Dr. Arian Pushi, Ferit Mebelli, Vasil Kushi, Kristofor Papa, Hasan Braçe, Dr.Fatos Tusha, Dr.Mario Kona, Petraq Guxhumani, Zamir Saraçi, Loli Bendi, Thoma Paçuku, Fatmir Vrapi.Të gjithë anëtarët e grupit të këngës popullore “Shyqyri Fuga”. (Emrat mund të vazhdojnë më tej si nga Berati, por edhe nga beratas të larguar).


Meqënëse një pjesë e nën-shkruesve janë të njohurit e mi, jam detyruar ti pyes:  A janë në dijeni  të këtij nënshkrimi?  Personalisht besoj dhe jam i bindur  që nuk e kanë nënshkruar.

Shokë të çetës së Palikar Pavllo Shkarpa ( palikar = kapedan në gjuhën greke), ju them se Palikarit tuaj ka ca kohë që i ka hipur në kokë se i njeh mirë këto punët e kulturës. Po ku i mësoi djalli këto punët e pikturistave? Mos i ka mësuar në gjimnazin e natës (thonë që edhe kungulli do diell të piqet), gjatë kohës që e kreu? Mos i ka mësuar nga ullishtja, kur mblidhte shkarpa për t’u ngrohur dhe ullinj për të kaluar klasën? ( Ulliri i Beratit përveç vlerave ushqyese që i dihen, ka pasur edhe një vlerë të rrallë për beratasit që donin të kalonin klasën, si në rastin në fjalë kur figuronte në listat e studentëve). Mos vallë i ka mësuar kur ndante nga tre autorizime për një apartament? Kjo mund të jetë e vërtetë, sepse zyrën e ka pasur afër pallatit të kulturës, zyrë nga e cila nuk u shkëpute dot edhe pse është rast unikal që ka kthyer zyrën në dyqan (pronë e komunitetit musliman). Balil Gjini ka gabuar rëndë kur mendon se ky i ka hyrë punëve të kulturës për lavdi. Jo, zoti Gjini, mos u mundo të bësh art me personazhe të tillë dhe të analizosh një sharlatan të tipit  Pal. 


Pal Shkarpa ose Palikari i “Antipatreas” nuk i është futur punëve të kulturës për lavdi. Ai e di mirë se, si kondrabandist floriri, i nevojiten artistët pranë vetes për të kaluar pa probleme në dogana. Unë i kam thënë kokëbosh, por për punët e kulturës. Mos u habisni kur të dëgjoni që filan artist u kap me flori në doganë. Kjo është e para, dhe e dyta në perspektivë është loja me muzeun. Nga përvoja me zyrën që e ktheu dyqan, pse mos të marrim një zyrë për “Antipatrean” në pallatin e Kulturës? Ai ua hodhi pronarëve legjitim dhe jo këtij farë shteti! 


Kur bën një studim dhe interesohesh për fakte, dihet që është e vështirë ti gjesh ato, por kur debaton me Palin qenka shumë e thjeshtë, t’i bien vetë, madje nuk të lënë të kalosh rrugës. 


Po kaloja rrugës, kur më turret një djalë me teftik dhe më përqafon duke më thënë: “Ç’ia kishe bërë mirë atij Palit për punën e ...” 


-Ik,- i thashë,- nuk dua ta dëgjoj më atë emër, duhet të kesh nja njëqind jetë të merresh me Palikarët e Beratit, këtu e në mërgim. 


Kur u largova pyeta se kush ishte ai. Më thanë se kishte qenë anëtar i çetës “Antipatrea”, por për probleme ekonomike janë ndarë.

Kastriot Dervishi

Firmat e ndërtimit denoncojnë

Tenderimet janë bllokuar me urdhër nga lart

Në numrin e kaluar të gazetës “Lajmëtari i Beratit” bëmë të njohur akuzën e firmave të ndërtimit  të Beratit për deputetin e zonës Erion Braçe. Këto firma me dokumentet që kanë sjellë në redaksinë e gazetës argumentojnë se po shkelet me të dy këmbët ligji i barazisë në tendera nga komisioni i vlerësimit të ofertave dhe pritet që të “ligjërohet” kjo shkelje edhe nga kryetari i entit prokurues që në këtë rast është kryetari i komunës së Otllakut. Të gjithë tenderimet e realizuara gjatë muajit  mars 2005 në komunat e zonës elektorale numër 75 janë bllokuar me urdhër nga lart. Komisionet e vlerësimit janë nën presion për të nxjerrë fitues të tenderave firmat e preferuara nga pushteti dhe deputeti Erion Braçe, bëjnë të ditur presidentët e firmave të ndërtimit të qarkut të Beratit.

Kush do t’i fitojë tenderat pas presionit?!

Ja tek u zhbllokua tenderi i parë, ujësjellësi i Lapardhasë me shifrat 44 milionë lekë të vjetra. Komisioni i vlerësimit të ofertave, pas shkuljes së veshit, ka vlerësuar  në vend të parë firmën e ndërtimit “Kora”, me president Meleq Korën, agronom, anëtar i kryesisë së degës së PS-së në Berat. Tani pritet që kryetari i entit prokurues  Përparim Sina, kryetar i komunës së Otllakut, të shpallë fitues firmën e ndërtimit “Kora” për ujësjellësin e Lapardhasë. Nëse do të ndodhë kështu, thonë përfaqësuesit e firmave të tjera të ndërtimit në qarkun e Beratit, ne do të padisim në prokurori kryetarin e entit prokurues z. Sina, “për shkelje të barazisë në tendera”.

Ku e mbështesin padinë e tyre firmat e ndërtimit në Berat?

Në datën 25 mars, ditën që u bë hapja e zarfave për vlerësimin e ofertave nga komisioni i komunës së Otllakut, u konstatua nga ky komision  se në dokumentat e firmës “Kora”, pikërisht në vërtetimin e zyrës së tatim-taksave, mungonte një nga tre firmat e duhura, ndërsa vula e institucionit ekzistonte. Firmat pjesëmarrëse i kërkuan komisionit të kërkonte një konfirmim të dytë nga kjo zyrë. Po atë ditë, më 25 mars 2005, kryetari i tatim-taksave Krenar Suku lëshon shkresën me numër 386 të protokollit ku i bënë të njohur zyrtarisht komisionit të vlerësimit të ofertave të komunës Otllak dhe, për dijeni, edhe presidentit të firmës Meleq Kora se firma e ndërtimit “Kora” është debitor në zyrën e tatim taksave në Berat. Si rrjedhojë ligji automatikisht e skualifikoi këtë firmë. Por nuk ndodhi kështu. Një forcë madhore (partia) urdhëroi nga lart që komisioni i vlerësimeve të rishikonte dokumentat. Ndërkohë firma “Kora” me president agronomin Meleq Kora, anëtar i zgjedhur i kryesisë së Partisë Socialiste për degën e Beratit, shkon dhe paguan detyrimet në zyrën e tatim -taksave në datën 30 mars (detyrimet e tjera në qark dhe komunë shtojnë presidentët e firmave, akoma nuk i ka paguar).


Komisioni i vlerësimit të ofertave në komunën e Otllakut, i gjendur nën presionin e politikës, merr parasysh këtë shkresë për hapjen e zarfave të datës 25 mars 2005, shkresë e hartuar pesë ditë më vonë, dhe për ndërtimin e ujësjellësit  të Lapardhasë, me fond 44 milionë lekë (të vjetra) shpall si ofertë më të mirë ofertën e firmës së ndërtimit “Kora” dhe e nxjerr këtë firmë të skualifikuar më 25 mars 2005 kur u hapën zarfat e ofertave, në vend të parë.


Tani, thonë presidentët e firmave të qarkut të Beratit për gazetën, priten zhbllokimet e tenderave një e nga një dhe fitues do të dalë firma e partisë “Kora” me president Meleq Korën nga Dushniku, anëtar i kryesisë së degës së Partisë Socialiste për Beratin.

Pritet zgjidhja e problemit “Bogova”
Javën që shkoi erdhi në Berat zv. ministri i Pushtetit Vendor Pajtim Bello i shoqëruar nga drejtori i përgjithshëm i ujësjellës-kanalizimeve në Ministrinë e Rregullimit të Territorit.


Burime nga prefektura e Beratit bëjnë të njohur për gazetën “Lajmëtari” se zv.Ministri Bello u takua me pushtetarët vendorë dhe u njoh me problemin e mprehtë të shkatërrimit të ujësjellësit të Bogovës. Zoti Bello bëri të njohur para vendorëve se janë krijuar grupe ekspertësh nga Ministria e Rregullimit të Territorit dhe Turizmit dhe ajo e Industrisë dhe Energjitikës. Së bashku me specialistë nga drejtoria e ujësjellësit Berat, specialistët e ardhur nga Tirana shkuan në pellgun e ujëmbledhësit të Bogovës për të parë në vend atë që ka ndodhur e po ndodh me këtë burim.


Thuhet se së pari do të hartohet raporti përfundimtar nga komisionet e specia-listëve, që t’i propozohet qeverisë për të marrë vendim që zona e ujëmbledhësit të Bogovës të shpallet zonë e rreptësisht e  mbrojtur. Me  vendim qeverie do të pezullohet edhe nxjerrja  e pllakave që ka dëmtuar rëndë ujësjellësin. Qytetarët e Beratit dhe gjithë banorët e kësaj treve po presin që problemi i mprehë të futet në rrugën e zgjidhjes.

Lajmëtari

Kronika

Iu bënë nderimet e fundit të ndjerit Krenar Luzha, 30 vjeç, nga lagjja “Donika Kastrioti”, i cili u gjend pa jetë nga një bari grek në tokën helene në fshatin Argon pranë Kosturit. I ndjeri  ishte larguar më 31 mars për në Greqi, me synimin për t’u bashkuar me gruan e tij që jetonte në Athinë, por nuk ka mundur të realizojë dëshirën, sepse një atak në zemër i ka marrë jetën.


***


Një qytetar i Beratit, i lodhur dhe i stresuar nga pritja e gjatë për një pasaportë për jashtë shtetit për vajzën e tij, ka tentuar të djegë veten me lëndë djegëse para komisariatit të policisë së Beratit.


Kanë qenë uniformat blu që i kanë hequr benzinën nga dora dhe çakmakun. Burimet nga komisariati i policisë në Berat deklaruan në media se qytetarit Selman Bufi, që donte të bënte sakrificën sublime në shenjë proteste, nuk i është vonuar pasaporta më tepër se koha e nevojshme për verifikime.


***


Kryetari i bashkisë Fadil Nasufi ka pritur xhenierët që thyen shkëmbin mbi Mangalem. Ai i ka falënderuar ushtarakët për punën e mirë që realizuan, duke thyer shkëmbin që rrezikonte banorët e Mangalemit. Xhenierët falënderuan kreun e bashkisë  Nasufi dhe bënë  të njohur  se do të kryenin edhe disa punime të tjera në qytet, si thyerjen e platformës prej betoni në anën tjetër  të Urës së Varur, e cila ka shkaktuar përmbytjen e lagjes Goricë dhe një shkëmb masiv në lagjen “Muzakaj” që pengon tubin e ujsjellësit.


***


Toska i zë vendin  Sulçes

Ismail Toska është rikthyer  sërish në krye të doganës së Beratit. Ai është emëruar javën që shkoi duke i zënë vendin Trëndelina Sulçes, e cila shkoi në doganën e Tri Urave në Përmet.


Kjo lëvizje komentohet nga opinioni si lëvizje politike, e cila ka lidhje me zgjedhjet që po afrohen. Një nga kandidaturat e Partisë Socialiste në Berat ka kërkuar ndihmën e Toskës dhe të fisit të tij për këto zgjedhje. Në këmbim Toskës iu dha porta fitimprurëse e kreut  të doganës  në Berat.

Lajmëtari

Nano ndërron mendje: “Mirë i kemi deputetët!”
Rogu sërish në garë, ndërsa Adriatik Islami shpreson

Në takimin e organizuar në kinema Millenium në qytetin e Kuçovës kryeministri dhe kryetari i Partisë Socialiste Fatos Nano prezantoi kandidatin për deputet  në këtë zonë, ministrin Bashkim Fino. Propozimi i Nanos u prit disi ftohtë nga populli rozë që mbushte kinemanë “Kadri Roshi”. Me ç’duket  qytetarët socialistë të Kuçovës u lodhën së pari portretin e Bashkim Finos, deputet i popullit që nga viti i mbrapshtë 1997. Janë lodhur jo vetëm me Finon, por edhe me xhaketën e tij proverbiale e çudibërëse. Propozimet e çuara  në selinë rozë  nga dega e Partisë Socialiste në Kuçovë nuk u morën parasysh nga kryeministri Nano, ndonëse qenë propozuar disa emra profesionistësh shumë më me vlerë se Bashkim Fino, i shquar vetëm në lojën e tavllës te Sokaku i të Marrëve në Gjirokastër, nga ku e shkulën në pranverën e mallkuar 1997 dhe e ulën në kolltukun e kryeministrit.


Në Kuçovë kryetari Nano  gjeti rastin të takonte edhe krerët socialistë të Beratit. Ai iu drejtua atyre se mirë i keni deputetët aktualë që do të thotë se Bello, Rogu, Memushi dhe Braçe do të jenë sërish kandidatura të Partisë Socialiste. Ende nuk dihet reagimi i ministrit Arben Malaj, i cili, siç thonë burimet nga PS-ja, e kishte siguruar Adriatik Islamin për kandidaturën e tij në zonën elektorale nr. 74.

Një lumë kandidaturash nga Berati për selinë blu në Tiranë
Burime të besueshme nga dega e Partisë  Demokratike në Berat bëjnë të ditur për gazetën “Lajmëtari” se drejt selisë blu në Tiranë, javën që shkoi, shkuan mjaft propozime nga nëndegët e kësaj partie në Berat.


Për zonën 74 nga seksionet dolën këta emra për kandidatë për deputetë nën siglën e Partisë Demokratike: Mehmet Xheka, Sali Hoxha, Dritan Haznedari, Koçi Lefta, Festim Merdari, Vasillaq Bojaxhiu dhe Xhevahir Ngjeqari, Agron Vavla dhe Ibrahim Hoxha.


Për zonën 75, përballë kandidaturës së Braçes së PS-së, nëndega e PD-së i propozoi selisë blu në Tiranë këta emra: Dritan Haznedari, Kastriot Dervishi, Agron Vavla, Edmond Kazazi, Shkëlqim Hasani.


Ndërsa për zonën ku kandidon ministri Memushi është propozuar një kandidaturë serioze, juristi Muharrem Çobo, i diplomuar në Itali. Në zonën ku kandidon deputeti aktual socialist Marko Bello janë propozuar emrat e Leonard Kumarakut, mjek, Luto Gogës, Sami Velçanit dhe Fadil  Marës.


Tani pritet me interes se cilët kandidatura do të sjellë selia blu për katër zonat elektorale të Beratit.

Lajmëtari

Eja, mblidhuni këtu, këtu…!
Këto ditë pranvere, kur plakat ende s’e kanë thënë fjalën e tyre, janë partitë politike që ua kanë rrëmbyer nga goja atë fjalë dhe që po i thërresin qytetarët dhe katundarët të mblidhen së toku me refrenin e një kënge të vjetër, të parapëlqyer prej tyre: “Eja, mblidhuni këtu, këtu…!”


Duke e dëgjuar shpesh e më shpesh këtë refren, sesi m’u duk se thirrja “eja” duhej të shprehej në shumës “ejani”, që të qëndronte brenda normës gjuhësore. Por  shpejt ia kuptova nëntekstin. Thirrja i drejtohej çdo qytetari apo katundari veçmas, që të mblidheshin më pas së toku, aty ku gjendeshin dhe i prisnin ata, krerët e partisë.


Në një nga këto ditë pranvere, pashë një grumbull njerëzish të mbledhur, mesa dukej për të dëgjuar një koncert partie.


Syri nuk më zuri asnjë nga bashkëqytetarët e mi. Siç dukej ishte brezi i qytetarëve të sapoardhur. U futa në mes të turmës që të mundja të vazhdoja rrugën për në shtëpi. 

Pikërisht në prag të këtij kufiri, më ndalon një polic:


- Shoku qytetar, pse nuk qëndroni të dëgjoni koncertin dhe më pas edhe fjalën e miqve të ardhur nga Tirana?


- Me gjithë qejf do të qëndroja, por nuk po e kuptoj ku jemi këtu?


-Ku jemi, në Berat jemi!


- Më falni, m’u duk se ishim në ndonjë qytet kinez.


- Po talle ti, apo qysh e ke hallin?


- Që ta ndieja veten në Berat, apo edhe në një qytet tjetër shqiptar, duhej të shihja qoftë dhe një flamur të vetëm kombëtar. Siç e sheh edhe vetë, këtu ka vetëm flamuj të kuq partiakë. Prandaj dhe nuk më pëlqen që të bëhem dëgjues i këtij tubimi.

Pasi u shkëputa nga polici, i cili m’u duk i së njëjtës krahinë me kryetarin e partisë që kishte organizuar atë koncert për të tërhequr sa më shumë shikues, gjeta një shok në lulishten para bibliotekës dhe u ula për t’u qetësuar.


Deshëm s’deshëm, bisedën e futën në udhën e politikës që ma ushqente ai koncert partie.

Sollëm ndër mend fjalët e Nanos në tubime të tilla, ku është i prekshëm shqetësimi për humbjen e mundshme në zgjedhjet e pritshme. Për ta mbuluar sado pak këtë shqetësim, u nxjerr përpara dëgjuesve “gogolin” Berisha, i cili, po e lamë të fitojë, deklaron ai, do të na i ndërpresë fitoret e arritura dhe do ta na shpjerë në greminë. Prandaj e lë të nëkuptohet se duhet me të gjitha mjetet ta ndalojmë atë. Të gjitha kritikat e ndërkombëtarëve për korrupsionin e pushtetarëve të tij, për krimet e përditshme, prostitucionin, kontrabandën, i lë jashtë sferës së “sukseseve”, mbrojtjen ua lë bashkëpunëtorëve apo zëdhënësve.


Më pas kujtuam deklaratat e Metës, se fitoren e shihte te partia e  tij.  Në asnjë rast nuk përmend nëpër tubime vitet e qeverisjes së tij. Ato, nëkuptohet,  merren të suksesshme. Ishin  njerëzit e Nanos që e penguan. “Kur të marrë sërish pushtetin keni për të parë përparimin e vendit, edhe pse në krahë kam disa ish-ministra të kohës së Nanos. Jo më kot e kemi quajtur partinë tonë Lëvizja Socialiste për Integrim.” 


Radhën e fundit ia lamë Berishës. Në argumentet që ai përdor, bindesh se e drejta qëndron me të. Por edhe ky e ka një merak: i druhet dredhive të Nanos. Prandaj ringriti këto kohët e fundit çështjen Dushku. Dhe për ta shmangur mundësinë e realizimit të një Dushku të Madh, doli me mendimin që të bëhej një ndryshim në ligjin zgjedhor: votat e kandidatit të njëjtësohen me votat e partisë. Kjo është një ide shumë e mirë, por që ky ndryshim na u kujtua të bëhet shume vonë. 


Dhe për të qetësuar më tepër ndërkombëtarët, zëdhënësit e Nanos apo dhe atë të partive të tij aleate, deklarojnë se asnjë Dushk i Vogël apo i Madh nuk ka për të ngjarë!…


A ka për të qenë i vërtetë ky betim?!


Kur e pamë se koha kishte kaluar, i dhamë dorën njëri-tjetrit duke u përcjellë me urimin: “Ishalla bëhet ashtu si na e do zemra!”

Agim Mehqemeja  

Sorkadhja ime, Zylkade!
Më shkrive, politikë,



Së sjelli vërdallë.



Dhe te Zylkadeja hyn



Si miza në dhallë!…
Ta them kështu ashiqare, në mes të mexhlisit, Zylkade: të dua, të dua shumë, më shumë se kandidatët për deputetë, se karriget e tyre parlamentare!

Dashuria jonë s’është flakë kashte, fjalë boshe si premtimet e tyre që, si zgjidhen, s’të lënë as fotografinë në shenjë kujtimi.

Dashuria jonë është zjarr që s’shuhet si ajo e monopolistëve dhe e doganierëve rozalinj për ato vende të varfëra pune.

E shtrenjta ime, ne jemi një e të pandarë si qeveria me parlamentin e mazhorancës. Ç’thotë e ndritura qeveri, bën i larti parlament dhe ç’do i shenjti parlament, bën e nderuara qeveri.

E dashura Zylkade, vetëm ty s’të drejtohem dot me fjalë “të mëdha”, të reja, moderne si i quajmë, si i drejtohen politikanët e parlamentarët njëri-tjetrit dhe më dendur publikut. Ata kanë arsye, Zylkade, e para, se duan të duken; e dyta, se duan të mos merren vesh ç’thonë. Shqiptojnë ca fjalë ata që unë s’i kam dëgjuar kurrë, më duken si shartesa mbi shartesë, si hibride, si gjuhë mushke do të thosha. Por ti s’je mushkë këlyshe (e vogël e pashartuar), moj thëllëza ime, ndaj të shkruaj kështu shqip e skoqur, se e di që vetëm kështu më kupton.

E hijshmja Zylkade, heshtja jote e gjatë ma dërrmon e ma copëton zemrën, shpirtin, gjithë qenien time, si dërrmojnë e shkatërrojnë pa mëshirë çdo ditë e më shumë Bogovën pllakanxjerrësit sipër burimit të saj.

Kur ti hesht, unë qaj me lot zemre për ty. Lotët më mblidhen në mjekër si perlëzat, si ujët e Bogovës në kohë shirash. Unë pi e qaj për ty, e dashur. Por ti,… hesht. S’i bëj dot ballë as heshtjes, as zemërimit tënd, si s’përballojnë dot pushtetarët e pushtetit vendas furinë e pllakaxhinjve mbi gjoksin e Bogovës.

“Pse?”, do të pyesësh ti. Mos u bëj e brezdisur. Pse-në s’e di unë, por e dinë ata, e di qeveria që ende s’i ka dhënë titullin “objekt i rëndësisë së veçantë”.

E di që më do, por mallkuar vala e zemërimit që t’i ka errësuar sytë e s’sheh më tej se maja e hundës si makutët e pangopur që përvetësojnë çdo ditë e më tepër trojet dhe tokat ferishte të “ish-ve”. E dashur, s’është tamam njësoj. Ty t’i errëson sytë zemra, atyre mania për të zhvatur. Bashkë me këto prona ata marrin dhe mallkimin e Zotit. Ti e di, e  dashur, se ai paguhet…! Po a do ta shohim ne të dy se… ujku ngordh si ka ngrënë dhitë e fshatit, dëbora shkrin si thanë këmbët e fukarasë?

Ishallah dalim pa lagur nga kjo mesele!




             Të puth e të përqafoj, yti për jetë




              Qazim Qamil Qorrolliu,

               ose shkurt me përkëdhelje Hyqe
Pensionistët, tërë jetën në radhë

Thonë se mediat e shkruara i zmadhojnë gjërat. Edhe për mjetet elektronike, siç janë televizionet të njëjtin mendim kanë persona të ndryshëm që nuk e njohin si duhet realitetin. Por kur kanë parë tek emisioni Fiks Fare radhët e gjata të pensionistëve, me siguri që e kanë hequr mendimin e gabuar që kanë patur për median e shkruar dhe atë vizive.


 Më keq nuk ka se ku të shkojë për pensionistët. Tek i shikoja ata në radhë jo vetëm unë, por cilido, do të kujtonte ato të qumështit në kohën e diktaturës. Po se mos vetëm në Tiranë. Me pensionistët ndodh e njëjta gjë gati në të gjithë vendin. Është shkruar dhe herë të tjera për këta njerëz të nderuar që nuk e panë asnjëherë të bardhë, mirë në rini, por dhe tani në pleqëri nuk e paskan këtë të drejtë? Po të bisedosh me ta, nuk është vështirë ta kuptosh se shprehin rezerva për mënyrën e organizimit të ndarjes së lekëve të pensionit. Është e papranueshme që pensionistët  të ngrihen që në orën 3 të natës për të marrë 30 mijë lekë të vjetra. Ka ardhur koha që t’u thuhet stop këtyre radhëve të gjata. Qoftë dhe më i riu, do të binte përmbys duke qëndruar orë të tëra duke pritur tërë tangarllëk pagatoret, të cilat vijnë në punë me xhepa të zbrazur dhe kthehen plot. 

Shtrojmë pyetjen:


 Pse nuk u shkojnë pensionet e këtyre fatkeqëve nëpër shtëpi? 


Ka kohë që bëhet kjo pyetje nga shumë qytetarë, por dhe nga vetë pensionistë! Të shkruash për një realitet nuk do të thotë  të shpifësh, as të kesh inat dikë. Në rast se posta e mori përsipër këtë angazhim, pse nuk e çoi deri në fund? Pensionistët janë gati të paguajnë jo aq  sa u premtua, por dhe më shumë, sepse po u shkon leku për rrugëtim. Në rast se ata që e morën përsipër për çuarjen e pensioneve nëpër shtëpi dhe e lanë punën rrugës, duhet të japin llogari dhe jo të thonë fjalën e mirë dhe gurin në torbë. A mundet një 80-vjeçar të qëndrojë në radhë për orë të tëra në kohë të mirë e të keqe? 


Duke parë këtë gjendje të shpërndarjes së pensioneve, natyrshëm të lind mendimi se kemi të bëjmë me organizim  të qëllimshëm për të përfituar dhe ku tek ajo shtresë që me lekët që merr, nuk paguan dot dhe kafen e mëngjesit. “Deri në 5000 lekë të vjetra lëmë për çdo muaj”, thonë pensionistët e fshatrave të Kutallisë, të cilët për 5 km rrugë paguajnë 2000 lekë të vjetra. Jo një herë prishet radha e marrjes së pensioneve, ose ndonjëherë nuk vijnë fare. Koha e pritjes nuk ka të mbaruar. Në rast se duam që këta flokëbardhë të shtyjnë dhe ato pak ditë që u kanë mbetur, të mendojmë seriozisht për ta, që nga posta apo kush e ka marrë përsipër ndarjen e pensioneve, deri te qarku, prefektura, pushteti vendor, pse jo dhe partitë politike, sepse janë pjesë e tyre. Shkurt problemi qëndron. Pensionistët duan lekët  që t’u shkojnë në shtëpi sipas premtimit, ndryshe pensionet të ndahen si më parë në komuna e pikat e tjera në lagjet e qytetit.

Nezir Vrapi

Tregim

Eja, Lule, eja!
Lulja ndjeu një lehje. Nuk ishte lehje, ishte një si thirrje plot  dhëmbshuri. Qëndroi e mbërthyer në vend me kokën e kthyer nga porta e hapur dhe priti  lehjen e dytë.


“Ç’ishte ky zë? Mos ishte ai i Balos?” 


Ndjeu një si të pickuar në zemër dhe u sul e papërmbajtur drejt portës.


-Lule, ku vete, mos dil jashtë!- ishte një britmë kërcënuese që vinte nga brenda shtëpisë. Lulja mbërtheu të katër këmbët pas truallit të ngjeshur dhe sikur rrëshqiti pak më tej nga vrulli që kishte marrë dhe, ashtu siç ishte, me barkun e ngjeshur pas tokës, pa Balon, Balon e këlyshëve të saj. Lulja rrëshqiti edhe më drejt Balos kur, papritur, në krah të tij u dukën tre qenë rrugaçë.


-Po këta, kush janë këta, Balo?!


-Janë vetëm shokë të mi.


-Shokë?! 


Lules filluan t’i rrëshqasin përpara syve gjithë sa kishte dëgjuar nga njerëzit për vajzat që rrëmbeheshin e nxirreshin trotuareve të botës dhe përnjëherë u mbush me një tërbim kaq të pazakontë sa britma e saj u ndje gjithandej.


-I poshtër! Gam-gam! Nuk dua t’i shikoj më sytë, e di qëllimin tënd, kërkon të më dorëzosh tek ata për të më nxjerrë dhe mua trotuareve, siç bëjnë dhe njerëzit!


-Ç’thua, Lule?! Më godite, më dërrmove, më vidhise në greminë. Ku ata që thua ti e ku unë! Eja, Lule, më beso!


-Lule, eja këtu!- ishte zëri i Zanit që e thërriste.


Lulja ktheu njëherë kokën nga Zani dhe pastaj e hakërruar edhe më shumë, u gjend jashtë pragut të portës. Gam-gam!


-A...?!- ia bëri Zani kur dalloi qentë që po i afroheshin Lules. Rrëmbeu një goxha dru të gjatë e duke bredhur drejt tyre, ia lëshoi fluturim.


Lulja ndjeu angullimën e gjatë të Balos dhe seç i sëmboi në zemër.


-Çfarë ndodhi?- thirri Linda duke dalë rrëmbimthi në oborr.


-Kanë filluar t’i vijnë rrotull, po..., siç duket, edhe kjo do ketë filluar ta luajë bishtin.


-U pu- pu!- ia bëri Linda.- T’i bëjmë gjilpërën si ia bëmë edhe maces.


-Ja, sa të vishem, atje do ta çoj.


Lulja u drodh e tëra. Asaj iu kujtua macja që hidhej nga një kënd në tjetrin gjithë shend e verë. Iu kujtuan maçokët që grindeshin majë çatisë. Kush e kush t’i afrohej. Macja bridh e ata ndiq. Pastaj prapë përfytja e maçokëve dhe përpjekja s’kishte të mbaruar deri sa maces i bënë gjipërën. Ajo s’dilte më përjashta, aty, prapa qelqeve të dritares, shtriqej e shtriqej nën rrezet e diellit edhe pse maçokët ulërinin e kërcenin nga njëra degë në tjetrën. Ja, tani, edhe ajo vetë do të binte në atë gjumin letargjik, do t’i shpëlanin trurin nga gjithë e kaluara e saj me Balon, nga ato netët me hënë. Kur Balua e thërriste dhe ajo kapërcente murin, do t’ia thanin zemrën e do t’ia shkulnin si shkulet një pemë me gjithë rrënjët e saj. Konet do t’i afrohen dhe ajo do t’i shkelmojë me neveri. Oh, jo jo! Brenda kokës ndjeu një si krismë rrufeje, një si dallgë deti në furtunë e që e plasi për tokë, në gjoks iu hap një zgavër e errët e ftohtë akull. Oh, jo jo! iu duk se klithi. Nuk mund t’i linte konet pa dashurinë e saj. Mblodhi gjithë forcat dhe menjëherë kërceu mbi murin që rrethonte oborrin. Eci me të shpejtë andej nga mbrapa shtëpisë ku poshtë murit hapej një luginë e thellë. Hodhi vështrimin: shkurre e midis tyre shkëmbinj të thepisur që ngriheshin si heshta. U lodh. Britma e saj u përhap si një jehonë që shuhet në humnerë dhe... për të, s’u ndje më.


***


Qielli ishte karfosur tej e mbanë nga re të dendura, të rënduara dhe mbasdita rrëshqiste përpara me shpejtësi si të kishte kënaqësinë të tretej në muzgun  e natës që afrohej.


Balua dhe Lulja ecnin ngadalë në të përpjetën e asaj rruge që të çonte drejt shtëpisë ku gjallonin tri konet e Lules.


Balua ktheu kokën mbrapa: “Lule, të thashë, është e kotë, eja të ikim, nata po afrohet dhe s’kemi për të parë gjë”.


“Nuk mundem, Balo, nuk mundem, u dogja, u përvëlova, kam tre muaj që zemra m’u bë thela-thela, kudo që të jem njësoj është për mua. Në mos i shikoj, të marr erën e tyre, vetëm erën, të ngopem me të, të ngopem.”


Ajo ecte duke marrë zvarrë këmbën e mbrapme të thyer më dysh. Tre muaj më parë kishte zgjedhur vdekjen se sa të humbte dashurinë.


Ata iu afruan portës së mbyllur, qëndruan pak përpara saj dhe në fund u ngjitën te një cep i ngritur përballë murit, nga dukej i gjithë oborri me koliben ku tani flinin tri dhëmbkat e saj. Dhimbjen e ndiente deri në kockë. Qëndronte si e ngrirë me sytë e mbërthyer te kolibeja, i bëhej se i shikonte me kokën të futur te supet e njëri-tjetrit dhe priste mëngjesin, priste, priste t’i shikonte në gjallërinë e tyre te hidheshin e kacafyteshin me njëri-tjetrin, priste, dhe nata shtrinte shkorsën e saj të lagësht e të rëndë.


-Eja, Lule, eja të ikim!- filloi prapë Balua. - Bën shumë ftohtë, shumë ftohtë, bën kaq ftohtë sa dhe era e lehtë nga të ftohtit u mblodh kruspull nëpër  zgavra. Shiko, petale bore po bien së larti si në valle, toka e mardhur nga acari është rrudhosur e bërë shkëmb, do shtrojë dëbora, Lule, do shtrojë, shkrumb i natës që do bjerë do ta nxijë dhe vetë dëborën, s’do gjejmë rrugë, s’do gjejmë as shtigje. Eja, Lule, eja të ikim!


Balua iu afrua edhe më. Lulja nuk u ndie. “Oh, këtë e paska zënë gjumi! Më mirë kështu, më mirë. Gjumi dhimbjen e lehtëson.”


Balua shtriu këmbët e para, vari turinjtë midis tyre dhe ...qepallat e rënduara iu palosën.


Floku i borës sa pëllëmba nis e bie shtruar -shtruar. Edhe Lulja, edhe Balua ledhin konet nëpër ëndrra.


Bora bie palë-palë, ngadalë.


***


Zani u zgjua herët. Një dritë kaltëreme kishte mbushur gjithë dhomën. Ashtu siç ishte shtritur ktheu kokën nga dritarja. Degët e pemëve si krahët e një shpendi gjigand ishin hapur e përkulur nga pesha e dëborës.


-Eh!- iu këput një thirrje e lehtë dhe përnjëherë tundi të shoqen.


Ç’është?- thirri e trembur Linda.


-Shiko...!- dhe zgjati dorën nga dritarja- Të thashë se do të bjerë dëborë? -Atij seç iu krijua një si ngazëlim nga ajo bardhësi- Ngrehu, vishi mirë fëmijët dhe nxiri të lozin në oborr.


Zani u vesh shpejt e shpejt dhe hapi derën e korridorit dy kanata. Bëri dy hapa para dhe këpucët iu fundosën thellë në dëborë. Ngriti  kokën lart: qielli i gjerë, i lartë, kristalor. Një shurdhësi e bardhë, thua se natyra mbante frymën pezull në pritje të një lajmi të mirë a mënxyrë. Çdo gjë e largët përreth, dukej kaq afër, sikur ta shikoje në tejqyrë. Një shuk dëbore u këput nga një degë dhe ajo e liruar nga pesha u hodh përpjetë me vërtik, duke rrahur të tjerat. Kraf, u këput një degë kumbulle afër portës dhe një tjetër, një bishttundës cicëriu, s’u pa nga doli dhe u zhduk.


Gjithësia po zgjohej nga ai gjumë i paqtë.


Djali dhe vajza e vogël ngelën për një çast të mahnitur nga gjithë ajo bardhësi pastaj krejt papritur, brodhën drejt kolibes. Hapën atë deriçkë që i mbante mbyllur dhe i nxorrën me radhë të trija konet...


Këmbkat e tyre humbisnin në borën e shkrifët dhe ato hidheshin si ketrat gjithë frikë e angullimë.


-Linda, lëri fëmiëjt të lozin dhe sillmë lopatën! 


Por edhe pse e thirri, ai e pa që lopatën e kishte fare pranë, e rrëmbeu dhe filloi të hapte shpejt e shpejtë një hulli deri te porta. Hodhi këtej dhe andej gjithë dëborën që mbante mbyllur portën, e hapi dy kanata, hodhi vështrimin përtej rrugës, atje lart, përmbi sup, dhe u mbërthye  në vend nga habia.


- Ç’është kjo? 


Nuk e mbajti më veten dhe thirri me gjithë mushkëritë, sikur Linda të mos ishte aty afër por kush e di se ku:


-Linda, Linda!


Linda brodhi drejt tij si e lemetisur.


-Ç’është? 


-Shiko, -ia bëri Zani dhe drejtoi dorën. -Shiko, ta ketë bërë natyra, apo vetë dora e njeriut? Po që kur janë ngritur natën?


Dy krijesa prej dëbore qëndronin njëra afër tjetrës si të krijuara enkas në mbrojtje të shtëpisë së tyre.


Linda brodhi drejt tyre e shtytur kush e di se nga çfarë ndjenje, hoqi shpejt e shpejt dëborën nga turiri i të parës dhe i shpëtoi një thirrje gjithë dhimbje:


-Lulja, lulja. Kjo është Lulja!


Ajo i dha një grusht   në trup si për ta prurë në vete. Lulja u pëmbys si të ishte një trung i tharë prej kush e di sa kohë.


-Oh!- ia bëri Linda, paska mbaruar.


-Po ky?- pyeti Zani ashtu kot, duke treguar tjetrin.


-Oh, dhe ti! Kjo, kjo nga u gjet këtu, përse të ketë ardhur, a thua...? -dhe hodhi vështrimin përtej murit, drejt koneve që s’pushonin së hedhuri. -Mos ndoshta e pruri malli?


-Përse iku? -tha Zani- Ja tek është ky tjetri! Punë qenësh. Kot u lodhëm së kërkuari.


Së largu vijnë  vargjet e një kënge si vjeturina të një kohe të harruar.


“Vare veten me litar,


o Dino,


faj s’të pati asnjë rob,


o Dino!...”


Linda hodhi vështrimin drejt fundit të asaj rruge mbushur e ngjeshur nga dëbora.


-Oh, është Luti, Luti,- përsëriti Zani- ai shkon çdo mbrëmje e mëngjes e çon dru të prera me karrocë dore te vila e deputetit.


-E? -ia bëri Linda.


Zani rrëmbeu menjëherë çudinë e Lindës.


-O, jo jo, ai të gjitha dhomat i ka me ngrohje gazi e korrenti por për qef ka ndërtuar një dhomë të madhe me oxhak të prurë nga jashtë.


Luti shtynte karrocën duke lënë mbrapa një vijëz pak të murrët. Boshti i karrocës fërkohej duke nxjerrë një tingull që të gërryente zorrët. Pa mbaruar të parën nisi tjetrën:


“Konak i tuxharit


nga zjarri djersitur,


vetë perëndia


në të do ketë zbritur.”


Kur Luti u afrua fare pranë, Zani i bërtiti:


-E, Luti, ftohtë, ë?


Luti hoqi duart nga karroca dhe lëshoi një “bërr” si ai kali që shkrefëtin kur ndien një  rrezik dhe u shkund i gjithë nga ajo cërmë që i ishte futur deri në kockë.


-A papapa...! Ftohtë, shumë ftohtë. Ore, a thua të jetë e vërtetë ajo që më tha zonja e deputetit?


-Pse, ç’të tha?


-Po ja, seç më ngatërroi, sikur katragjyshi i stërgjyshit të katragjyshit tim, lëkurë nxirë e djegur nga dielli  i një shkretëtire të largët, kur paskëshin ardhur këtej, na prunë me vete edhe këtë siklet.


-Po edhe mund të jetë,- ia bëri buzagas Zani.


-Jo, or jo! -Shfreu vrerosur e tërë mllef Luti.- E di unë kush ma ka fajnë. Ç’t’i bëj tim eti, t’i ha kakliqen që nuk vajti e të rrëmbente ndonjë nga dora juaj pa të shikoje ti në se nuk do të isha bërë baxhanak me ty!


Zani u këput më dysh nga të qeshurit e s’mbahesh dot më. Një e qeshur zbriti në buzët e Lindës dhe sakaq mërgoi si e trembur mos ngrinte në akullimën e atyre buzëve.


Zani sikur e ndjeu dhimbjen e të shoqes dhe për të mbaruar shpejt e shpejt këtë punë, i tha Lutit:


-Dëgjo këtu. Kanë ngordhur këta dy qentë, nuk i merr e t’i hedhësh në ndonjë anë?


Linda brofi menjëherë.


-Jo t’i hedhësh, jo, të hapësh një gropë e t’i mbulosh të dy.


-Dy mijë lekë do Luti.


Zani kapi Lulen nga dy këmbët e para si dy cungje të prera shkurt dhe e plasi në karrocë, pastaj mori tjetrin dhe e ngjeshi përmbi Lulen.


Luti kapi bishtat e karrocës dhe mbas pak nisi kënga e Lutit:


“Konak i tuxharit...”


-Ik, tani- i tha Zani Lindës dhe të dy u futën brenda portës.


Qielli  furfurinte nga rrezet e diellit. Konet gjithnjë me ato këmbkat e vogla zhyteshin në dëborë, delnin prej andej duke kërcyer. Djali dhe vajza rrëmbeheshin   nga lodrat  dhe s’kishin  të ngopur në atë gëzimin e tyre.


 Linda vështroi konet dhe i shpëtoi një si rënkim.


-E shkreta Lule!


Pastaj krejt papritur iu kthye të shoqit: - Dëgjo këtu, çupa le të shkojë, të shkojë te fati i saj, po djalin nuk e lë të iki, dëgjon? Nuk e lë të iki, nuk e lë!


Një vrundull ere pruri refrenin e një kënge që kish marrë prapë Luti:


“Vritu, robërohu,


fatin s’ndryshon dot;


po e thirre fatin,


”plaç”ai të thotë.”


-Dreq!- mallkoi me vete Zani dhe bëri ç’bëri e shtyti Lindën brenda korridorit duke i vënë  shpatullat derës, për të mos u dëgjuar më  ajo këngë, “një dreq kënge”.

Në ndihmë të mësuesve të letërsisë

“Zanore”, poezi nga Artur Rembo

Soneti “Zanorë” është një poezi simboliste, nuk kemi përçim idesh, por përfitim tingujsh, ngjyrash. Nuk kemi përshkrim realiteti, por krijimin e misterit.


“A është e zeza, E e bardha, I e kuqja, U e gjelbra.


Kurse O është bluja: të fshehtat e tyre do të shpjegoj tani”

Në vargjet e para, autori pasi u vesh ngjyrat zanoreve, sqaron: “të fshehtat e tyre do të shpjegoj tani”.


Por ai pretendon t’i shpjegojë, sepse ajo që bën është t’i kthejë ato në mistere, më të  pakuptueshme, duke stimuluar kështu, shqisat e vetë lexuesit, që ky i fundit sipas imagjinatës dhe emocionit të vet, të gjejë atë ç’ka fshihet, ç’ka ndodhet në brendësi të çdo vargu, fjale.


“ A është parzmorja në trupin e insekteve të lehta


që gumëzhijnë e vërtiten mbi plehrat në periferi”

A-ja është e zeza. Zanorja e parë e alfabetit, ky tingull që është dhe kontakti i parë në një tërësi tingujsh, është një tingull i hapur, i lehtë ashtu si trupi i insekteve të lehta që fluturojnë. A është e zezë si parzmorja e këtyre insekteve që gumëzhijnë bezdisshëm, e vërtiten rreth plehrave, rreth pisllëkut, të zezës. A është e zeza E është e bardha e çarçafëve, spitaleve e mjegullave, e ajzbergëve madhështorë dhe miniaturave të fildishta” E është e bardha. Një zanore me strukturë simetrike, të rregullt, e përbërë nga vijëza të drejta. Ashtu është dhe e bardha, si simbol i diçkaje tepër uniforme, tepër të pastër, pa larmi, pa emocion. E bardha e çarçafëve, të cilët ngjajnë njësh me bardhësinë e mureve të dhomës. E bardha e spitaleve, jep pamjen e pastërtisë e të sterilitetit edhe pse në ajër ndihet erë ilaçesh dhe një erë e sëmurë. E bardha e mjegullave, një e bardhë e ftohtë, e lagësht, e pakapshme.

E e bardha e ajzbergëve, e bardhë madhështore , e bardhë e akullt. E bardha e miniaturave të fildishta, e bardhë elegante, e përsosur. Autori lidhet nga një objekt në tjetrin, që përveç të bardhës nuk i lidh asgjë tjetër, duke e bërë disi të pakuptueshme, sikur ka diçka, një lidhje mes tyre, që s’e kap dot, që të shpëton. Kështu, ai në çdo fjalë të ofron ndjesi, të sugjeron perceptime të reja, e të pastron imagjinatën me fantazitë e tij.

“I është gjaku i gjallë i plagëve dhe i dhimbjeve, 

buzët e skuqura nga sharjet apo elozhet e trishta”.

I është e kuqja, ngjyrë e ndezur, ngjyrë e pasionit.

I është forma e gjakut kur rrjedh. E kuqe është I-ja dhe gjaku i gjallë që rrjedh nga plagët, e në këtë të kuqe, përzierë me dhimbjet lëvrin një afsh, një nxehtësi jo e zakonshme. Buzët e skuqura nga sharjet, apo elozhet e trishta bëhen gati, marrin formën dhe nxjerrin tingulin I, I-në e kuqe.

“U është kreshta e dallgëve të mëdha të gjelbra, 

qartësia e luginave dhe e rrudhave të thella

në ballin fisnik të alkimistëve të ditur”

U është e gjelbra, dallgët e mëdha janë të gjelbra, dhe ashtu si U-ja që ulet, ashtu dhe ato sa më poshtë të ulesh, aq më të gjelbra duken. Luginat, të cilat përshkohen në mes nga lumenjtë, ashtu dhe U-ja, e cila me boshllëkun e saj, me formën e saj duket sikur gjithashtu e përshkon diçka e tejdukshme, fluide si uji. Luginat janë të gjelbra, U është e gjelbra. Rrudhat kanë formën e U-së, që në ballin fisnik të alkimistëve duken si shumë U.

“O është klithma e zogut, tronditëse, e pakuptueshme

fluturimi i ëngjëjve në infinitet e amëshueshme

O është rrezatimi i syve të tu të ndritur”.

O është bluja, ngjyrë e thellësisë, e çiltërsisë.

Zogjtë fluturojnë lart, në qiell dhe klithma e tyre përhapet në formë rrethore të O-së duke u bashkuar me blunë e qiellit, dhe vjen te ne ashtu, tronditëse, e pakuptueshme. Engjëjt, këto krijesa hyjnore, me aureolat e tyre mbi kokë në formën e O-së, me dritën që përhapin, në formën e O-së. Fluturimi i tyre në infinit, infinite që devijojnë duke u rrumbullakosur, me dritën engjëllore që kanë lënë pas në formën e  O-së. “O është rrezatimi i syve të tu të ndritur.” Formën e O-së ka irisi i syve të tu, ngjyrën e O-së, blunë e thellë, blunë e çiltër, ka vështrimi yt.

Në këtë poezi, Rembo, gjen ekuivalentin e tingujve në ngjyra, duke zbuluar harmoni të fshehta mes tyre. Ai, ashtu siç e quanin simbolistët veten, është “magjistari i vargut”. Poezia e tij është e mrekullueshme, art i lartë, fin. Arti i vërtetë është e vetmja gjë plotësisht e përsosur, poezia e tij është e përkryer..

Esmeralda Kosaxhi, nxënëse e klasës IIIA “Kristaq Capo”

Pensionistët, tërë jetën në radhë
Thonë se mediat e shkruara i zmadhojnë gjërat. Edhe për mjetet elektronike, siç janë televizionet të njëjtin mendim kanë persona të ndryshëm që nuk e njohin si duhet realitetin. Por kur kanë parë tek emisioni Fiks Fare radhët e gjata të pensionistëve, me siguri që e kanë hequr mendimin e gabuar që kanë patur për median e shkruar dhe atë vizive.


 Më keq nuk ka se ku të shkojë për pensionistët. Tek i shikoja ata në radhë jo vetëm unë, por cilido, do të kujtonte ato të qumështit në kohën e diktaturës. Po se mos vetëm në Tiranë. Me pensionistët ndodh e njëjta gjë gati në të gjithë vendin. Është shkruar dhe herë të tjera për këta njerëz të nderuar që nuk e panë asnjëherë të bardhë, mirë në rini, por dhe tani në pleqëri nuk e paskan këtë të drejtë? Po të bisedosh me ta, nuk është vështirë ta kuptosh se shprehin rezerva për mënyrën e organizimit të ndarjes së lekëve të pensionit. Është e papranueshme që pensionistët  të ngrihen që në orën 3 të natës për të marrë 30 mijë lekë të vjetra. Ka ardhur koha që t’u thuhet stop këtyre radhëve të gjata. Qoftë dhe më i riu, do të binte përmbys duke qëndruar orë të tëra duke pritur tërë tangarllëk pagatoret, të cilat vijnë në punë me xhepa të zbrazur dhe kthehen plot. 

Shtrojmë pyetjen:


 Pse nuk u shkojnë pensionet e këtyre fatkeqëve nëpër shtëpi? 


Ka kohë që bëhet kjo pyetje nga shumë qytetarë, por dhe nga vetë pensionistë! Të shkruash për një realitet nuk do të thotë  të shpifësh, as të kesh inat dikë. Në rast se posta e mori përsipër këtë angazhim, pse nuk e çoi deri në fund? Pensionistët janë gati të paguajnë jo aq  sa u premtua, por dhe më shumë, sepse po u shkon leku për rrugëtim. Në rast se ata që e morën përsipër për çuarjen e pensioneve nëpër shtëpi dhe e lanë punën rrugës, duhet të japin llogari dhe jo të thonë fjalën e mirë dhe gurin në torbë. A mundet një 80-vjeçar të qëndrojë në radhë për orë të tëra në kohë të mirë e të keqe? 


Duke parë këtë gjendje të shpërndarjes së pensioneve, natyrshëm të lind mendimi se kemi të bëjmë me organizim  të qëllimshëm për të përfituar dhe ku tek ajo shtresë që me lekët që merr, nuk paguan dot dhe kafen e mëngjesit. “Deri në 5000 lekë të vjetra lëmë për çdo muaj”, thonë pensionistët e fshatrave të Kutallisë, të cilët për 5 km rrugë paguajnë 2000 lekë të vjetra. Jo një herë prishet radha e marrjes së pensioneve, ose ndonjëherë nuk vijnë fare. Koha e pritjes nuk ka të mbaruar. Në rast se duam që këta flokëbardhë të shtyjnë dhe ato pak ditë që u kanë mbetur, të mendojmë seriozisht për ta, që nga posta apo kush e ka marrë përsipër ndarjen e pensioneve, deri te qarku, prefektura, pushteti vendor, pse jo dhe partitë politike, sepse janë pjesë e tyre. Shkurt problemi qëndron. Pensionistët duan lekët  që t’u shkojnë në shtëpi sipas premtimit, ndryshe pensionet të ndahen si më parë në komuna e pikat e tjera në lagjet e qytetit.

Nezir Vrapi


Vasillaq Kumani

Tregim

Eja, Lule, eja!
Lulja ndjeu një lehje. Nuk ishte lehje, ishte një si thirrje plot  dhëmbshuri. Qëndroi e mbërthyer në vend me kokën e kthyer nga porta e hapur dhe priti  lehjen e dytë.


“Ç’ishte ky zë? Mos ishte ai i Balos?” 


Ndjeu një si të pickuar në zemër dhe u sul e papërmbajtur drejt portës.


-Lule, ku vete, mos dil jashtë!- ishte një britmë kërcënuese që vinte nga brenda shtëpisë. Lulja mbërtheu të katër këmbët pas truallit të ngjeshur dhe sikur rrëshqiti pak më tej nga vrulli që kishte marrë dhe, ashtu siç ishte, me barkun e ngjeshur pas tokës, pa Balon, Balon e këlyshëve të saj. Lulja rrëshqiti edhe më drejt Balos kur, papritur, në krah të tij u dukën tre qenë rrugaçë.


-Po këta, kush janë këta, Balo?!


-Janë vetëm shokë të mi.


-Shokë?! 


Lules filluan t’i rrëshqasin përpara syve gjithë sa kishte dëgjuar nga njerëzit për vajzat që rrëmbeheshin e nxirreshin trotuareve të botës dhe përnjëherë u mbush me një tërbim kaq të pazakontë sa britma e saj u ndje gjithandej.


-I poshtër! Gam-gam! Nuk dua t’i shikoj më sytë, e di qëllimin tënd, kërkon të më dorëzosh tek ata për të më nxjerrë dhe mua trotuareve, siç bëjnë dhe njerëzit!


-Ç’thua, Lule?! Më godite, më dërrmove, më vidhise në greminë. Ku ata që thua ti e ku unë! Eja, Lule, më beso!


-Lule, eja këtu!- ishte zëri i Zanit që e thërriste.


Lulja ktheu njëherë kokën nga Zani dhe pastaj e hakërruar edhe më shumë, u gjend jashtë pragut të portës. Gam-gam!


-A...?!- ia bëri Zani kur dalloi qentë që po i afroheshin Lules. Rrëmbeu një goxha dru të gjatë e duke bredhur drejt tyre, ia lëshoi fluturim.


Lulja ndjeu angullimën e gjatë të Balos dhe seç i sëmboi në zemër.


-Çfarë ndodhi?- thirri Linda duke dalë rrëmbimthi në oborr.


-Kanë filluar t’i vijnë rrotull, po..., siç duket, edhe kjo do ketë filluar ta luajë bishtin.


-U pu- pu!- ia bëri Linda.- T’i bëjmë gjilpërën si ia bëmë edhe maces.


-Ja, sa të vishem, atje do ta çoj.


Lulja u drodh e tëra. Asaj iu kujtua macja që hidhej nga një kënd në tjetrin gjithë shend e verë. Iu kujtuan maçokët që grindeshin majë çatisë. Kush e kush t’i afrohej. Macja bridh e ata ndiq. Pastaj prapë përfytja e maçokëve dhe përpjekja s’kishte të mbaruar deri sa maces i bënë gjipërën. Ajo s’dilte më përjashta, aty, prapa qelqeve të dritares, shtriqej e shtriqej nën rrezet e diellit edhe pse maçokët ulërinin e kërcenin nga njëra degë në tjetrën. Ja, tani, edhe ajo vetë do të binte në atë gjumin letargjik, do t’i shpëlanin trurin nga gjithë e kaluara e saj me Balon, nga ato netët me hënë. Kur Balua e thërriste dhe ajo kapërcente murin, do t’ia thanin zemrën e do t’ia shkulnin si shkulet një pemë me gjithë rrënjët e saj. Konet do t’i afrohen dhe ajo do t’i shkelmojë me neveri. Oh, jo jo! Brenda kokës ndjeu një si krismë rrufeje, një si dallgë deti në furtunë e që e plasi për tokë, në gjoks iu hap një zgavër e errët e ftohtë akull. Oh, jo jo! iu duk se klithi. Nuk mund t’i linte konet pa dashurinë e saj. Mblodhi gjithë forcat dhe menjëherë kërceu mbi murin që rrethonte oborrin. Eci me të shpejtë andej nga mbrapa shtëpisë ku poshtë murit hapej një luginë e thellë. Hodhi vështrimin: shkurre e midis tyre shkëmbinj të thepisur që ngriheshin si heshta. U lodh. Britma e saj u përhap si një jehonë që shuhet në humnerë dhe... për të, s’u ndje më.


***


Qielli ishte karfosur tej e mbanë nga re të dendura, të rënduara dhe mbasdita rrëshqiste përpara me shpejtësi si të kishte kënaqësinë të tretej në muzgun  e natës që afrohej.


Balua dhe Lulja ecnin ngadalë në të përpjetën e asaj rruge që të çonte drejt shtëpisë ku gjallonin tri konet e Lules.


Balua ktheu kokën mbrapa: “Lule, të thashë, është e kotë, eja të ikim, nata po afrohet dhe s’kemi për të parë gjë”.


“Nuk mundem, Balo, nuk mundem, u dogja, u përvëlova, kam tre muaj që zemra m’u bë thela-thela, kudo që të jem njësoj është për mua. Në mos i shikoj, të marr erën e tyre, vetëm erën, të ngopem me të, të ngopem.”


Ajo ecte duke marrë zvarrë këmbën e mbrapme të thyer më dysh. Tre muaj më parë kishte zgjedhur vdekjen se sa të humbte dashurinë.


Ata iu afruan portës së mbyllur, qëndruan pak përpara saj dhe në fund u ngjitën te një cep i ngritur përballë murit, nga dukej i gjithë oborri me koliben ku tani flinin tri dhëmbkat e saj. Dhimbjen e ndiente deri në kockë. Qëndronte si e ngrirë me sytë e mbërthyer te kolibeja, i bëhej se i shikonte me kokën të futur te supet e njëri-tjetrit dhe priste mëngjesin, priste, priste t’i shikonte në gjallërinë e tyre te hidheshin e kacafyteshin me njëri-tjetrin, priste, dhe nata shtrinte shkorsën e saj të lagësht e të rëndë.


-Eja, Lule, eja të ikim!- filloi prapë Balua. - Bën shumë ftohtë, shumë ftohtë, bën kaq ftohtë sa dhe era e lehtë nga të ftohtit u mblodh kruspull nëpër  zgavra. Shiko, petale bore po bien së larti si në valle, toka e mardhur nga acari është rrudhosur e bërë shkëmb, do shtrojë dëbora, Lule, do shtrojë, shkrumb i natës që do bjerë do ta nxijë dhe vetë dëborën, s’do gjejmë rrugë, s’do gjejmë as shtigje. Eja, Lule, eja të ikim!


Balua iu afrua edhe më. Lulja nuk u ndie. “Oh, këtë e paska zënë gjumi! Më mirë kështu, më mirë. Gjumi dhimbjen e lehtëson.”


Balua shtriu këmbët e para, vari turinjtë midis tyre dhe ...qepallat e rënduara iu palosën.


Floku i borës sa pëllëmba nis e bie shtruar -shtruar. Edhe Lulja, edhe Balua ledhin konet nëpër ëndrra.


Bora bie palë-palë, ngadalë.


***


Zani u zgjua herët. Një dritë kaltëreme kishte mbushur gjithë dhomën. Ashtu siç ishte shtritur ktheu kokën nga dritarja. Degët e pemëve si krahët e një shpendi gjigand ishin hapur e përkulur nga pesha e dëborës.


-Eh!- iu këput një thirrje e lehtë dhe përnjëherë tundi të shoqen.


Ç’është?- thirri e trembur Linda.


-Shiko...!- dhe zgjati dorën nga dritarja- Të thashë se do të bjerë dëborë? -Atij seç iu krijua një si ngazëlim nga ajo bardhësi- Ngrehu, vishi mirë fëmijët dhe nxiri të lozin në oborr.


Zani u vesh shpejt e shpejt dhe hapi derën e korridorit dy kanata. Bëri dy hapa para dhe këpucët iu fundosën thellë në dëborë. Ngriti  kokën lart: qielli i gjerë, i lartë, kristalor. Një shurdhësi e bardhë, thua se natyra mbante frymën pezull në pritje të një lajmi të mirë a mënxyrë. Çdo gjë e largët përreth, dukej kaq afër, sikur ta shikoje në tejqyrë. Një shuk dëbore u këput nga një degë dhe ajo e liruar nga pesha u hodh përpjetë me vërtik, duke rrahur të tjerat. Kraf, u këput një degë kumbulle afër portës dhe një tjetër, një bishttundës cicëriu, s’u pa nga doli dhe u zhduk.


Gjithësia po zgjohej nga ai gjumë i paqtë.


Djali dhe vajza e vogël ngelën për një çast të mahnitur nga gjithë ajo bardhësi pastaj krejt papritur, brodhën drejt kolibes. Hapën atë deriçkë që i mbante mbyllur dhe i nxorrën me radhë të trija konet...


Këmbkat e tyre humbisnin në borën e shkrifët dhe ato hidheshin si ketrat gjithë frikë e angullimë.


-Linda, lëri fëmiëjt të lozin dhe sillmë lopatën! 


Por edhe pse e thirri, ai e pa që lopatën e kishte fare pranë, e rrëmbeu dhe filloi të hapte shpejt e shpejtë një hulli deri te porta. Hodhi këtej dhe andej gjithë dëborën që mbante mbyllur portën, e hapi dy kanata, hodhi vështrimin përtej rrugës, atje lart, përmbi sup, dhe u mbërthye  në vend nga habia.


- Ç’është kjo? 


Nuk e mbajti më veten dhe thirri me gjithë mushkëritë, sikur Linda të mos ishte aty afër por kush e di se ku:


-Linda, Linda!


Linda brodhi drejt tij si e lemetisur.


-Ç’është? 


-Shiko, -ia bëri Zani dhe drejtoi dorën. -Shiko, ta ketë bërë natyra, apo vetë dora e njeriut? Po që kur janë ngritur natën?


Dy krijesa prej dëbore qëndronin njëra afër tjetrës si të krijuara enkas në mbrojtje të shtëpisë së tyre.


Linda brodhi drejt tyre e shtytur kush e di se nga çfarë ndjenje, hoqi shpejt e shpejt dëborën nga turiri i të parës dhe i shpëtoi një thirrje gjithë dhimbje:


-Lulja, lulja. Kjo është Lulja!


Ajo i dha një grusht   në trup si për ta prurë në vete. Lulja u pëmbys si të ishte një trung i tharë prej kush e di sa kohë.


-Oh!- ia bëri Linda, paska mbaruar.


-Po ky?- pyeti Zani ashtu kot, duke treguar tjetrin.


-Oh, dhe ti! Kjo, kjo nga u gjet këtu, përse të ketë ardhur, a thua...? -dhe hodhi vështrimin përtej murit, drejt koneve që s’pushonin së hedhuri. -Mos ndoshta e pruri malli?


-Përse iku? -tha Zani- Ja tek është ky tjetri! Punë qenësh. Kot u lodhëm së kërkuari.


Së largu vijnë  vargjet e një kënge si vjeturina të një kohe të harruar.


“Vare veten me litar,


o Dino,


faj s’të pati asnjë rob,


o Dino!...”


Linda hodhi vështrimin drejt fundit të asaj rruge mbushur e ngjeshur nga dëbora.


-Oh, është Luti, Luti,- përsëriti Zani- ai shkon çdo mbrëmje e mëngjes e çon dru të prera me karrocë dore te vila e deputetit.


-E? -ia bëri Linda.


Zani rrëmbeu menjëherë çudinë e Lindës.


-O, jo jo, ai të gjitha dhomat i ka me ngrohje gazi e korrenti por për qef ka ndërtuar një dhomë të madhe me oxhak të prurë nga jashtë.


Luti shtynte karrocën duke lënë mbrapa një vijëz pak të murrët. Boshti i karrocës fërkohej duke nxjerrë një tingull që të gërryente zorrët. Pa mbaruar të parën nisi tjetrën:


“Konak i tuxharit


nga zjarri djersitur,


vetë perëndia


në të do ketë zbritur.”


Kur Luti u afrua fare pranë, Zani i bërtiti:


-E, Luti, ftohtë, ë?


Luti hoqi duart nga karroca dhe lëshoi një “bërr” si ai kali që shkrefëtin kur ndien një  rrezik dhe u shkund i gjithë nga ajo cërmë që i ishte futur deri në kockë.


-A papapa...! Ftohtë, shumë ftohtë. Ore, a thua të jetë e vërtetë ajo që më tha zonja e deputetit?


-Pse, ç’të tha?


-Po ja, seç më ngatërroi, sikur katragjyshi i stërgjyshit të katragjyshit tim, lëkurë nxirë e djegur nga dielli  i një shkretëtire të largët, kur paskëshin ardhur këtej, na prunë me vete edhe këtë siklet.


-Po edhe mund të jetë,- ia bëri buzagas Zani.


-Jo, or jo! -Shfreu vrerosur e tërë mllef Luti.- E di unë kush ma ka fajnë. Ç’t’i bëj tim eti, t’i ha kakliqen që nuk vajti e të rrëmbente ndonjë nga dora juaj pa të shikoje ti në se nuk do të isha bërë baxhanak me ty!


Zani u këput më dysh nga të qeshurit e s’mbahesh dot më. Një e qeshur zbriti në buzët e Lindës dhe sakaq mërgoi si e trembur mos ngrinte në akullimën e atyre buzëve.


Zani sikur e ndjeu dhimbjen e të shoqes dhe për të mbaruar shpejt e shpejt këtë punë, i tha Lutit:


-Dëgjo këtu. Kanë ngordhur këta dy qentë, nuk i merr e t’i hedhësh në ndonjë anë?


Linda brofi menjëherë.


-Jo t’i hedhësh, jo, të hapësh një gropë e t’i mbulosh të dy.


-Dy mijë lekë do Luti.


Zani kapi Lulen nga dy këmbët e para si dy cungje të prera shkurt dhe e plasi në karrocë, pastaj mori tjetrin dhe e ngjeshi përmbi Lulen.


Luti kapi bishtat e karrocës dhe mbas pak nisi kënga e Lutit:


“Konak i tuxharit...”


-Ik, tani- i tha Zani Lindës dhe të dy u futën brenda portës.


Qielli  furfurinte nga rrezet e diellit. Konet gjithnjë me ato këmbkat e vogla zhyteshin në dëborë, delnin prej andej duke kërcyer. Djali dhe vajza rrëmbeheshin   nga lodrat  dhe s’kishin  të ngopur në atë gëzimin e tyre.


 Linda vështroi konet dhe i shpëtoi një si rënkim.


-E shkreta Lule!


Pastaj krejt papritur iu kthye të shoqit: - Dëgjo këtu, çupa le të shkojë, të shkojë te fati i saj, po djalin nuk e lë të iki, dëgjon? Nuk e lë të iki, nuk e lë!


Një vrundull ere pruri refrenin e një kënge që kish marrë prapë Luti:


“Vritu, robërohu,


fatin s’ndryshon dot;


po e thirre fatin,


”plaç”ai të thotë.”


-Dreq!- mallkoi me vete Zani dhe bëri ç’bëri e shtyti Lindën brenda korridorit duke i vënë  shpatullat derës, për të mos u dëgjuar më  ajo këngë, “një dreq kënge”.

Në ndihmë të mësuesve të letërsisë

“Zanore”, poezi nga Artur Rembo
Soneti “Zanorë” është një poezi simboliste, nuk kemi përçim idesh, por përfitim tingujsh, ngjyrash. Nuk kemi përshkrim realiteti, por krijimin e misterit.


“A është e zeza, E e bardha, I e kuqja, U e gjelbra.


Kurse O është bluja: të fshehtat e tyre do të shpjegoj tani”

Në vargjet e para, autori pasi u vesh ngjyrat zanoreve, sqaron: “të fshehtat e tyre do të shpjegoj tani”.


Por ai pretendon t’i shpjegojë, sepse ajo që bën është t’i kthejë ato në mistere, më të  pakuptueshme, duke stimuluar kështu, shqisat e vetë lexuesit, që ky i fundit sipas imagjinatës dhe emocionit të vet, të gjejë atë ç’ka fshihet, ç’ka ndodhet në brendësi të çdo vargu, fjale.


“ A është parzmorja në trupin e insekteve të lehta


që gumëzhijnë e vërtiten mbi plehrat në periferi”

A-ja është e zeza. Zanorja e parë e alfabetit, ky tingull që është dhe kontakti i parë në një tërësi tingujsh, është një tingull i hapur, i lehtë ashtu si trupi i insekteve të lehta që fluturojnë. A është e zezë si parzmorja e këtyre insekteve që gumëzhijnë bezdisshëm, e vërtiten rreth plehrave, rreth pisllëkut, të zezës. A është e zeza E është e bardha e çarçafëve, spitaleve e mjegullave, e ajzbergëve madhështorë dhe miniaturave të fildishta” E është e bardha. Një zanore me strukturë simetrike, të rregullt, e përbërë nga vijëza të drejta. Ashtu është dhe e bardha, si simbol i diçkaje tepër uniforme, tepër të pastër, pa larmi, pa emocion. E bardha e çarçafëve, të cilët ngjajnë njësh me bardhësinë e mureve të dhomës. E bardha e spitaleve, jep pamjen e pastërtisë e të sterilitetit edhe pse në ajër ndihet erë ilaçesh dhe një erë e sëmurë. E bardha e mjegullave, një e bardhë e ftohtë, e lagësht, e pakapshme.

E e bardha e ajzbergëve, e bardhë madhështore , e bardhë e akullt. E bardha e miniaturave të fildishta, e bardhë elegante, e përsosur. Autori lidhet nga një objekt në tjetrin, që përveç të bardhës nuk i lidh asgjë tjetër, duke e bërë disi të pakuptueshme, sikur ka diçka, një lidhje mes tyre, që s’e kap dot, që të shpëton. Kështu, ai në çdo fjalë të ofron ndjesi, të sugjeron perceptime të reja, e të pastron imagjinatën me fantazitë e tij.

“I është gjaku i gjallë i plagëve dhe i dhimbjeve, 

buzët e skuqura nga sharjet apo elozhet e trishta”.

I është e kuqja, ngjyrë e ndezur, ngjyrë e pasionit.

I është forma e gjakut kur rrjedh. E kuqe është I-ja dhe gjaku i gjallë që rrjedh nga plagët, e në këtë të kuqe, përzierë me dhimbjet lëvrin një afsh, një nxehtësi jo e zakonshme. Buzët e skuqura nga sharjet, apo elozhet e trishta bëhen gati, marrin formën dhe nxjerrin tingulin I, I-në e kuqe.

“U është kreshta e dallgëve të mëdha të gjelbra, 

qartësia e luginave dhe e rrudhave të thella

në ballin fisnik të alkimistëve të ditur”

U është e gjelbra, dallgët e mëdha janë të gjelbra, dhe ashtu si U-ja që ulet, ashtu dhe ato sa më poshtë të ulesh, aq më të gjelbra duken. Luginat, të cilat përshkohen në mes nga lumenjtë, ashtu dhe U-ja, e cila me boshllëkun e saj, me formën e saj duket sikur gjithashtu e përshkon diçka e tejdukshme, fluide si uji. Luginat janë të gjelbra, U është e gjelbra. Rrudhat kanë formën e U-së, që në ballin fisnik të alkimistëve duken si shumë U.

“O është klithma e zogut, tronditëse, e pakuptueshme

fluturimi i ëngjëjve në infinitet e amëshueshme

O është rrezatimi i syve të tu të ndritur”.

O është bluja, ngjyrë e thellësisë, e çiltërsisë.

Zogjtë fluturojnë lart, në qiell dhe klithma e tyre përhapet në formë rrethore të O-së duke u bashkuar me blunë e qiellit, dhe vjen te ne ashtu, tronditëse, e pakuptueshme. Engjëjt, këto krijesa hyjnore, me aureolat e tyre mbi kokë në formën e O-së, me dritën që përhapin, në formën e O-së. Fluturimi i tyre në infinit, infinite që devijojnë duke u rrumbullakosur, me dritën engjëllore që kanë lënë pas në formën e  O-së. “O është rrezatimi i syve të tu të ndritur.” Formën e O-së ka irisi i syve të tu, ngjyrën e O-së, blunë e thellë, blunë e çiltër, ka vështrimi yt.

Në këtë poezi, Rembo, gjen ekuivalentin e tingujve në ngjyra, duke zbuluar harmoni të fshehta mes tyre. Ai, ashtu siç e quanin simbolistët veten, është “magjistari i vargut”. Poezia e tij është e mrekullueshme, art i lartë, fin. Arti i vërtetë është e vetmja gjë plotësisht e përsosur, poezia e tij është e përkryer..

Esmeralda Kosaxhi, nxënëse e klasës IIIA “Kristaq Capo”

Ali Fetah Mimani, atdhetar i harruar

Ali Fetah Mimani (1899-1988), është djali i vëllait të Beqir Qyprëlliut, ish-sekretar i sulltan Hamitit, dhe nip i kapedanëve Teofik e Tajar Vëndresha.

Lindi, jetoi dhe vdiq në Roshnik.


Pati një jetë të ngarkuar me vite lufte, me mundime  dhe persekutime si në vitet e mbretërisë ashtu dhe në vitet e diktaturës.


Tradita e tij familjare ndikoi në lidhjen e ngushtë që pati me lëvizjen fanoliste. Mbeti i zhgënjyer pas dështimit Revolucionit të Qershorit. I lindën shpresat me Lëvizjen e Fierit, udhëhequr nga Riza Cerova. Pas dështimit të kësaj lëvizjeje, iu gjen pranë bashkëluftëtarëve të Riza Cerovës. Midis tyre iu bë jatak Mahmut Hasan Shehut, i cili u arratis për në zonën e Tomoricës.


Forcat e ndjekjes fillimisht kishin marrë informacion se Mahmut Shehu kishte kaluar në drejtim të Duhanasit tek agallarët, që ishin miq të tij. Me të hyrë në fshat, kapën Shukallarët, ndaj të cilëve ushtruan dhunë. Këta si ishin siguruar për largimin e tij, të mbetur ngushtë, i treguan se ai ishte nisur në drejtim të Roshnikut.


Me të mbërritur në këtë fshat, arrestojnë Ali Mimanin si mik i Mahmut Shehut. Aliu nuk e hapi gojën. Xhandarët filluan nga torturat. I vunë këmbët në rrip të dyfekut dhe i qëllonin me kamzhik. Në këto kushte të vështira iu gjend pranë imami i fshatit Beqo Hoxha. Ai u tha xhandarëve se i kërkuari kishte shkuar në drejtim të Qafë Dardhës.


Ali Mimani mbeti i sëmurë për gjashtë muaj. Këtë sakrificë e bëri për t’u ardhur në ndihmë atyre që luftonin për demokratizimin e jetës së vendit.


Ditët e pushtimit fashist e bashkuan me të kunatin Avdyl Shukën, një antifashist i vendosur. Kjo lidhje e dërgoi edhe në burg.


Në verën dhe vjeshtën e vitit 1943 shtëpia e tij u bë bazë ku u strehua misioni anglez. Ai vuri në shërbim të luftës simpatinë dhe autoritetin që ruante në Nahijen e Tomorit. Dërgoi edhe djalin e tij të madh, Elmazin, partizan me komandën e vendit dhe me forcat e Brigadës III.


Me gjithë ndihmesën që dha për luftën, ata që erdhën në fuqi e persekutuan dhe e burgosën në vitin1948 me akuzën e pavërtetuar se kishte strehuar Selman Pobratin, të cilin e kishte djalë daje. Për tetë muaj i bënë tortura nga më çnjerëzoret duke e futur në palcën e dimrit në fuçi me ujë të ftohtë.


Pas lirimit nga burgu dhe gjatë gjithë kohës u pa si njeri i dyshuar nga organet e diktaturës.


Është një rast tepër shprehës për t’u treguar.


Në një përvjetor të festës së krijimit të Qarkorit të Partisë, kishte ardhur në këtë festë edhe i nipi, Xhevit Mimani, partizan dhe anëtar partie, i cili e ftoi me të drejte xha Aliun në tribunë.


Dikush, nga ata që drejtonin festën, dha urdhër dhe e larguan në sy të të pranishmëve nga tribuna. Të gjithë dashamirët u trishtuan.


Kështu u trajtua atdhetari Ali Mimani për ndihmesën që dha gjatë gjithë jetës në dobi të atdheut dhe të popullit.


U takon viteve të demokracisë që këto padejtësi t’i ndreqë dhe secilit t’i japë vendin që meriton.

Fetah Mimani 

Vrasësi i qenëve

Dikur bashkia e qytetit kishte të punësuar një qytetar që merrej me shfarrosjen e qenëve të rrugëve. Ai i gjurmonte këto kafshë dhe i zhdukte ose duke i helmuar, ose duke i kapur me lak. Pasi e kryente këtë rit, trupat e tyre i groposte diku nga kumsalla.


Ishte e vetmja mënyrë për të shpëtuar qytetin nga shumësia e tyre dhe nga rreziku i sëmundjeve që mund të përhapnin. 

Qentë, sa ia ndienin erën, mundoheshin t’i fshiheshin. Po lufta e heshtur që zhvillohej midis tyre, gjithmonë merrte fund me fitoren e vrasësit të tyre. 

Me urdhër të bashkisë, që bëhej e  ditur me tellall çdo të shtunë, qytetarët qenë të detyruar që qentë e tyre t’i mbanin të lidhur ose t’i dallonin me qafore meshine. Në të kundërt, edhe këta, nuk kishin si i shpëtonin dorës së pagabueshme të vrasësit të tyre.


Në vitet e luftës kishim një kone që ishte shumë e lidhur me ne. Kur im atë kthehej  nga puna, ajo dilte mbi çardak dhe, sapo e shihte te Rrapi i Pashait, lëshohej me vrap, i dilte përpara dhe kthehej  së bashku me të. Një herë, na çuditi sjellja e saj. Sapo kishte lindur vëllai i vogël. Ishin ditët e para të Luftës Italo-Greke. Një mëngjes qeni filloi papritur të shqetësohej. Vajti te djepja, e kapi çimboskën me dhëmbë, u mundua ta tërhiqte dhe mori të tatpjetën e shkallëve. Këtë veprim e përsëriti disa herë. Nuk po e kuptonim ç’donte të na thoshte. Ishte i pagojë. Pak më vonë u dëgjuan nga bishti i Tomorit uturimat e avionëve. Nëna e mori djepen në krahë dhe zbriti me vrap shkallët dhe hyri nën qemeret e shtëpisë. Vetëm atëhere qeni u qetësua dhe u shtri i gëzua pranë djepes. Që nga ajo ditë lajmërimet e ardhjes së avionëve mbi qytet i merrnim nga qeni.


Një ditë, qeni doli jashtë pa qafore dhe mbeti viktimë e syrit të mprehtë të punonjësit të bashkisë.

 
Varfëria, e kishte shtyrë të pranonte këtë detyrë të vështirë, që e kryente gjatë gjithë vitit, po në veçanti në ditët e nxehta të verës, kur niste edhe sëmundja e tërbimit.


Njiheshin shumë raste të vdekjeve nga kafshimet e qenëve të tërbuar. Në ato vite nuk kishte vaksina kundër kësaj sëmundjeje të rrezikshme, prandaj edhe bashkia ruante pastërtinë e qytetit nga këto kafshë të padëshiruara.


Kur u moshua i ndjeu shqetësimet e kësaj pune të përgjakshme. Natën i dilte shpesh gjumi nga ulurima qensh. Ngrihej. Dilte në oborr. I mbetur gjumëprishur, filloi të dobësohej. Rrugës shkonte si i pamend. 

Një  djalë,  nga  dëshpërimi  për  qenin  e tij të  zhdukur, i del përpara dhe i leh si të ishte një qen: “Hum –hum –hum!”  Vrasësi i qenëve ia ktheu aty për aty po me lehje: “Hum – hum – hum!”


Kaq u desh. 


Që nga kjo ditë filloi përsëritja e të njëjtës skenë. Aq u mësua me këto ngacmime, sa, kur nuk kujtohej askush ta trazonte, ishte vetë ai që e fillonte i pari ritin e lehjes, që të merrte të njëtën përgjigje nga të tjerët. 


Erdhi një ditë që ai nuk u pa më. 

Ky ishte fundi i dhimbshëm i këtij njeriu të varfër dhe fundi i kësaj detyre që nuk e mori një tjetër përsipër për ta kryer. Agim Mehqemeja

Rrëfenjë

Ndjenja e turpit
1.


Tregojnë se një malësor trim shqitpar, duke luftuar heroikisht kundër hordhive sllave, ra rob në duart e armikut, pa i lënë kohë që të vriste veten, se  trimi i mirë nuk ka frikë nga vdekja.


Shtabi armik i bëri gjyqin ushtarak dhe robin e dënoi me varje. Jo, ai nuk kishte frikë nga trekëmbëshi  që po i qëndronte mbi kokë, atë e mundonte ndjenja e turpit, që nuk pati kohë e mundësi të bënte fli vetveten.


E vunë para trekëmbëshit. Priteshin minutat e fundit të varjes në litar. Prokurori ushtarak, sipas zakonit, iu afrua dhe e pyeti: 


“Pa na thuaj, o ti robi shqiptar, i dënuar me vdekje, kur e ke parë veten më pisk se në këtë ditë të zezë që të pret litari?”


“Dëgjoni,- iu drejtua  robi i luftës turmës që do të bënte sehir kur t’i dilte shpirti, e kam patur më pisk, kur më ka ardhur miku në shtëpi dhe më ka gjetur të papërgatitur për ta nderuar, sesa kjo ditë që ju e quani të zezë!”


Nderimi i mikut qenka më me vlerë sesa vdekja! Ja ç’është ndjenja e turpit!


“Lëreni të lirë këtë rob Zoti, me ndjenjë të lartë fisnikërie!”, u dëgjua zëri i komandantit armik.


2.


Në kohën e mbretërisë, në fshatin Lofkënd të Mallakastrës, dy bashkëfshatarë grindeshin për kufijtë e tokës. Në vendin e ngjarjes shkoi qeveria e komunës: kryetari, postkomandanti dhe një xhandar. Dy bashkëfshatarët u qetësuan. Problemi i tyre u zgjidh. Qeveritarët u nisën për në komunë. Por i zuri nata dhe rruga ishte tepër e largët. U detyruan të kthehen në një shtëpi të një  lagjeje të largët të këtij fshati. Ata i shoqëronte edhe kryeplaku. I zoti i shtëpisë u njoftua se duan të vijnë vetëm për të fjetur kryetari i komunës me postkomandantin dhe me një xhandar, se i zuri nata.


“Të urdhërojnë me tërë kënaqësi, shtëpia ime është e hapur në çdo kohë!”, u shpreh fshatari bujar.


Kjo familje ishte shumë e varfër. Miqtë “e paftuar” hynë në odën e mikut, siç e ka zakon shqiptari. U pritën me kafe, por refuzuan të hanin darkë.


Të zotin e shtëpisë nuk e linte rehat ndjenja e turpit: për të nderuar miqtë, theri dhinë e vetme. U shtrua darka.


Miqtë u qetësuan atë natë.


Të nesërmen në mëngjes shkonin drejt komunës. U ndanë me të zotin e shtëpisë, duke e falënderuar për mikpritjen. Kryetari i komunës nxori nga xhepi gjysmë napoloni flori dhe ia fali fshatarit. Fshatari refuzoi  ta merrte, por këmbëngulja e kryetarit qe më e fortë. Të pranishmit hapën sytë për këtë xhest bujarie të kryetarit. Me atë monedhë, në atë kohë, blije dy-tre bagëti.


Por mos harroni se u qetësuan edhe dy ndjenja turpi!


3.


Ishin vitet e para të çlirimit. Gjendja ekonomike, në veçanti ajo e qytetit, ishte shumë e dobët.


Nëpunësit e asaj kohe zbrisnin nëpër fshatra për shumë probleme ekonomike, sepse si bujqësia dhe blegtoria kishin rënë përtokë. Megjithëkëtë, fshati ishte diçka më mirë se qyteti, që e hante bukën me triska.


Një nëpunës i bujqësisë, që shkonte shpesh në fshatrat e Mesaplikut, kishte zënë miqësi të ngushtë me dy bashkëfshatarë të kësaj krahine, të cilët ishin në gjendje të mirë ekonomike. Kur vinte nëpunësi në këtë fshat, dy miqtë e tij, e ftonin në shtëpi, pa bërë asnjë kursim: pinin raki e hanin mish me bollëk.


Dy miqtë e fshatit e njihnin shumë mirë gjendjen e dobët ekonomike të qytetit. Një ditë, biseduan njëri me tjetrin dhe për t’i bërë më tepër humor, se do t’i vinin këtij nëpunësi  për darkë. Dhe ashtu bënë, morën rrugën e largët të Mesaplikut  dhe në darkë, mbasi siguruan edhe kuajt në han, shkuan te ky nëpunës, në Vlorë.


I zoti dhe e zonja e shtëpisë i pritën miqtë dhe e kuptuan se ata erdhën për darkë. Dhe duheshin marrë masat. Po ç’masa të merrnin?  Të zotët e shtëpisë i zuri turpi, sikur u ra tavani mbi kokë. Ah, sa e rëndë është ndjenja e turpit! Ata s’kishin asgjë për t’u dhënë për darkë dy miqve lebër. Edhe bukën e misrit të asaj  dite që e merrnin me triska, e kishin kollofitur. E zonja e shtëpisë iu lut shitëses së bukës që t’i priste latën e ditës së nesërme. I mungonte edhe vaji, të cilin e siguroi me vrap te shitësja e dyqanit ushqimor. Në shtëpi i ndodhej vetëm një kokërr vezë!


Turpi qe i madh: në kohën e darkës e zonja e shtëpisë shtroi në tavolinë  në pjatën  me një kokërr vezë të diganisur për dy burrat e bëshëm. Dhe ata filluan të hanin, por duke ngrënë vezën që lëvizte nga pjata, kur e copëtonin me pirun, i thoshin njëri-tjetrit edhe këto fjalë, sigurisht në dialektin e tyre lab: “Mbaje, a i vrarë, se doli nga platoja!”


Të dy bashkëshortët dëgjonin të qetë thumbat humoristikë të këtyre miqve, por s’kishin ç’të bënin! Atë natë bënë goxha muhabet.Të nesërmen në mëngjes do të largoheshin për në Mesaplik.


Por njëri nga miqtë fshatar i tha të zotit të shtëpisë: “Ne jemi në dijeni të gjendjes suaj ekonomike, por ne këtë e bëmë vetëm për humor!”


Mirëpo ky humor i bukur i bëri me djersë  të ftohta të dy bashkëshortët! Ishte koha e tillë! Nuk kishin faj! Ndjenja e turpit gjithmonë qenka e madhe!


Tri rrëfenjat e sipërme tregojnë forcën e madhe që ndikon ndjenja e turpit, për t’u  çliruar  nga ankthet që e brejnë nga brenda, për të qenë i lirë në veprime dhe i pastër  para opinionit publik.


Këtë ndjenjë turpi duhet ta kenë edhe qeveritarët, që janë venat e nervat e një shteti, për të përballuar problemet jetësore të popullit e të vendit. Shkatërrimi i vendburimit të Bogovës që e ngre shumë mirë z.Fatmir Shehu, njëkohësisht  edhe shtypi ynë, është një problem jetik shumë shqetësues e aktual, sepse vret banorët e një qytetit të madh, vret jetën, gëzimin dhe poezinë e këtij vendburimi të shkëlqyer e turistik. Këtu ndodhemi para një flagrance të tmerrshme shkatërrimtare, prandaj masat e shpëtimit duhet të veprojnë menjëherë nga ana e qeveritarëve, pa pritur përgjigje nga lartë e diskutime e korrespondenca  të tjera që kanë kohë të presin. 


Pllakat e mermerta të malit Tomor janë “ushtarët” e mbrojtjes të këtij vendburimi edhe të vendburimeve të tjera rrëzëmalore që ka treva e Nahijes. Shkatërrimi i tyre të  vlerësohet njëlloj si vrasje me pasoja shumë të rrezikshme për të gjithë popullatën. Jo vetëm kaq, por mund të sjellë edhe ndonjë “hemoragji” ujore me pasoja tejet të tmerrshme që gjeologët e njohin shumë më mirë ujin nëntokësor, prandaj është i domosdoshëm edhe marrja e mendimit të tyre.


Pra, le të na vrasi ndjenja e turpit para këtij akti të shëmtuar e kriminal.


Shtypi ynë ngre shumë probleme të qytetit tonë që akoma nuk po marrin rrugëzgjidhje, siç janë: ato të punësimit, të komunikacionit, të korrupsionit, të shëndetit, të vlerave muzeale historike, siç është problemi akut i Urës së Goricës, etj.etj. Pra, kemi një numër të madh “pse-sh” që po të mblidhen, bëhet një “Pse!” e madhe, jo ndajfolje pyetëse, por do ta quaja një ndajfolje “kërkuese-llogarie”, që për zgjidhjen e tyre, qeveritarët duhet t’i vrasë ndjenja e turpit, në qoftë se duam të shkojmë drejt Evropës!

Fiqiri Tartari

Enver Troka

Një dialog që mban erë

Xha Jonuzit, një ditë, i del ballas sekretari i partisë.  Deshi s’deshi, i këmbeu me të nja dy fjalë:

- Nga më qenke lodhur kështu, o xha Jonuz?

- Ja këtej, nga Hamzai, për të pirë një kafe,  kisha kohë pa i vajtur, - ia ktheu fjalën plaku.

- Ç’më thua kështu, xha Jonuz? Gabim, shumë gabim ke bërë! Nuk të takonte të hyje tek ai.  Ti e di që ai është armik i popullit!

- Shoku sekretar, Hamzanë e kam mik të vjetër, s’mund të presë derë me të.

- Vërtet e ke mikun e shtëpisë, por ja që ai mban erë! Prandaj duhet të rrish larg, sa më larg, se merr edhe ti erën e tij.

- Fjalë të bukur më the, o sekretar. Mender teje, edhe bytha ime mban erë, por, simbas mendjes sate, si thua ti, a mund të rri larg saj?

Sekretari nuk e zgjati më tej fjalën. Pyetjen e la në mes të udhës pa përgjigje.


Si na shpëtoi Partia nga kometa Hallej

Disa njerëz të kafeneve, deshën ta quanin vepër të Partisë shpëtimin nga rreziku i përfolur i kometës Hallej.


- E burra, e morët vesh ç’i ndodhi kometës Hallej?


- Nga ta dimë? Pse, ç’i ndodhi?


- Kometa Hallej na e mori të keqen. E shkriu Partia e bëri naaaa..!


- Jo more?!… Pa na e trego, më qafsh, si qe e mundur të bëhej kjo?!


- Që ta merrni vesh ju Partia e diktoi që kjo kometë kishte marrë drejtimin për të rënë në tokën tonë. Do të na shuante të gjithëve. Po Partisë i dhimbset atdheu dhe populli. Ajo mblodhi një grup specialistësh të zotë dhe dërgoi në drejtim të saj një nga ato bombat e fuqishme që i mban sekret. Dhe kometa Hallej na e mori të keqen. Nuk i patë ato shkëndi që u përhapën nëpër qiell? Ishin mbeturinat e kometës.


Ata që e dëgjuan heshtën. Nu mund ta kundërshtonin se vihej në dyshim besimi te fuqia e nënës Parti.

Rezultatet e “Tomorit” shqetësim për sportdashësit
Sportdashësit e “Tomorit”, mbas fazës së parë të  suksesshme, me fillimin e fazës së dytë janë në ankth, i cili për çdo javë sa vjen e shtrohet.


E pritëm “Besën” me shpresa e dëshira për fitore, por jo, humbëm. Mbajtëm shpresa në takimin me “Apoloninë” në Fier, por jo! Ishin shpresa të vdekura dhe atje humbëm. Ka humbje që dilet nga stadiumi si i barabartë, rival në lojë, si një ekip i denjë, por ka edhe humbje siç thotë populli “me turp”.


Mbas humbjes 5-2, për kureshtje, pashë bilancin e takimeve në vite të “Tomorit” me “Apoloninë”. Nuk gjeta asnjë rezultat të fitores të thellë të “Apolonisë”, përkundrazi gjeta të “Tomorit”.


Nejse! Nuk po ndalem më te rezultatet, megjithëse ato janë të lidhura me nivelin e lojës.


“Humbjet janë fukarallëk në futboll”, thotë populli dhe nga humbjet lindin shumë të thëna, të qena dhe të paqena. Fjala vjen, ndeshja me “Besën” u shit! Në asnjë mënyrë!


Po ka edhe të thëna që qëndrojnë, se te “Tomori” mungojnë futbollistët cilësorë që do të jenë bërthama në raportet e ekipit. Sigurisht, kjo duhet pranuar. Por kështu duhet pranuar se largimi i tyre u bë për shkak të mostrajtimit të mirë financiar.


Shkurt, te futbolli ynë vihet re kjo dukuri:


Për futbollistët cilësorë, që janë siguruar nga merkato, nuk kemi treguar kujdes që këta “ustallarë të lojës”, t’i vlerësojmë dhe t’i mbajmë sa më mirë. Duke patur këta në ekip, ne kemi “harruar” futbollistët e Beratit që stërviten në ekipet më të rinj dhe kur ka ndodhur që “ustallarët” janë larguar, atëherë shpejt e shpejt i marrim dhe i vendosim në formacion duke pritur më shumë nga mundësitë reale që ata nuk i kanë ( e kjo nuk është për fajin e tyre).


Pra, duhet të punohet në dy drejtime, pa nënvlerësuar asnjë, në vlerësimin e trajtimin e futbollistëve që i sigurojmë me anën e merkatos, ashtu edhe për futbollistët e rinj beratas që stërviten në ekipet.

Buçi, futbollisti e trajneri i paharruar
Zakonisht sportistët që kanë bërë emër kur largohen nga sporti, sportdashësit i kujtojnë me nostalgji dhe kur ndodh që sportisti nuk jeton, atëherë së bashku me nostalgjinë për ta lindin edhe ndjenja dëshpërimi e mallëngjimi.


Kështu ndodh me sportdashësit  që e kanë njohur Sabri Behrin (Buçin), i cili një vit më parë është ndarë nga jeta, si futbollist e kapiten i “Tomorit”, trajner i “Tomorit” dhe veprimtar i futbollistëve veteranë.


Buçi luajti në moshë të re 17 vjeç. U aktivizua në vitet 1948-1966. Drejtoi ekipin e të rinjve për 3 vjet dhe 4 vjet të rriturit, ekip  që në vitin 1964 doli finalist  i kupës së Shqipërisë. Ishte ekipi me një brez të talentuar futbollistësh, si Astrit Ziu, Novruz Hodo, Valentin Karaj, Andon Zaho, Fatbardh Buzi, Robert Alabaku, Ajet Hoxha, Bardhi Zhelegu, Ahmet Qojle, Sabri Dyli.

Sportdashësit tanë të etur për të parë mundje dhe boks

Mora shkas për të bërë këtë shkrim nga dy dukuri që vihen re gjatë kësaj dekade të fundit në Berat: së pari, sportdashësit e qytetit tonë nuk i njohin  boksierët, mundësit cilësorë edhe pse ata janë kampionë e nënkampionë dhe së dyti, nga sa kam parë kalendarin kombëtar sportiv në këto dy sporte, nuk janë programuar veprimtari kombëtare në Berat(?!).


Kuptohet që kjo praktikë nuk u krijon asnjë mundësi sportdashësve tanë për të njohur mundësit dhe boksierët se çfarë aftësi kanë. Po aq i rëndësishëm është fakti se sportistëve u mungojnë inkurajimet, falë-nderimet për atë çka arrijnë. Nëse edhe në  futboll do të veprohej kështu, për futbollin dhe për futbollistët do të humbiste interesimi i sportdashësve.


Sa bukur veprohet për pasqyrimin  e sporteve të çiklizmit dhe alpinizmit kur ka vështirësi për t’i ndjekur nga sportdashësit, ata i ndjekin nëpërmjet ekranit të televizionit.


Pa dyshim, propaganda sportive e ka bërë punën e vet duke i pasqyruar në median e shkruar dhe në ekranin e TV “Onufrit” këta sportistë, por kjo nuk mjafton, pasi sportdashësi është i etur për ndeshje mundje e boksi.


Sa mirë ishte vite më parë kur organizoheshin kampionatet kombëtare, si fjala vjen kupa “Theodhor Prendi”, “Bledar Hasani”, “Murat Hoxha”, “Vladimir Qevani”, në bokse e mundje dhe ftoheshin 3-4 ekipe nga klubet sportive të vendit.


Nuk duhet justifikuar se mungojnë terrenet për zhvillimin e tyre, përkundrazi stadiumi “Tomori” dhe 4 minifutbollet e ngritura vitet e fundit i plotësojnë më së miri kushtet që takimet të zhvillohen normalisht. Sigurisht, ana financiare që është edhe kryesorja, nuk do të sigurohet vetiu, duhen bërë përpjekje madje të mëdha për t’i realizuar ato. Krahas kësaj, klubi i shumësporteve “Tomori” të bëjë përpjekje pranë federatave shqiptare të këtyre sporteve që ata të dalin jashtë kornizave burokratike që kanë mbërthyer këto sporte në praktikën e organizimit, duke u dhënë mundësi qyteteve të shikojnë nëpërmjet veprimtarive sportistët e tyre.

Vlash Pambuku
